
ABSTRAK 

Kemahiran bermain merupakan komponen penting dalam perkembangan awal kanak-
kanak. Ia bukan sahaja membantu dalam meningkatkan kemahiran sosial, malah turut 
menggalakkan pertumbuhan kognitif, sensori dan komunikasi, yang merupakan antara 
domain penting dalam perkembangan secara menyeluruh. Lebih lagi, intervensi 
bermain  adalah penting dalam menyokong pertumbuhan kanak-kanak yang mengalami 
kelewatan perkembangan. Walau bagaimanapun, keberkesanan dalam 
mengadaptasikan kemahiran bermain kepada kanak-kanak ini bergantung kepada 
strategi yang digunakan dan keupayaan Ahli Intervensi untuk mengharungi cabaran 
unik yang ditimbulkan oleh mereka. Oleh itu, penyelidikan ini memberi tumpuan 
kepada memahami kesukaran yang dihadapi oleh Ahli Intervensi semasa menjalankan 
intervensi bermain merentasi domain perkembangan yang berbeza dan mengenal pasti 
strategi yang mereka gunakan untuk menangani cabaran. Kajian kualitatif ini 
melibatkan temu bual separa berstruktur bersama dengan lima orang Ahli Intervensi 
dan pemerhatian secara langsung semasa sesi intervensi bermain dijalankan bagi 
mengumpul data komprehensif mengenai proses intervensi. Dapatan yang diperolehi 
telah disusun sehingga muncul tema yang memberikan pandangan tentang cabaran yang 
dihadapi oleh Ahli Intervensi, strategi yang digunakan, dan keyakinan terhadap strategi 
yang telah dilaksanakan berdasarkan pengalaman mereka. Berdasarkan tema yang 
ditemui, mendedahkan beberapa cabaran utama, termasuk kelewatan komunikasi, isu 
tingkah laku seperti ‘tantrum,’ batasan kognitif dalam memahami konsep bermain, dan 
kesukaran dalam pemprosesan sensori. Ahli Intervensi menggunakan pelbagai strategi 
dalam mengatasi cabaran-cabaran ini. Ini adalah seperti menganalisis tugasan yang 
dirancang, di mana aktiviti akan dipecahkan kepada unit yang lebih kecil, penggunaan 
alat sokongan visual dan mengubah suai aktiviti bermain berdasarkan keperluan 
perkembangan kanak-kanak secara individu. Kajian ini menyerlahkan kepentingan 
penglibatan ibu bapa, kerana kanak-kanak yang ibu bapanya terlibat secara aktif 
menunjukkan kemajuan dalam perkembangan yang lebih ketara khususnya dalam 
intervensi bermain. Kajian ini juga mengesyorkan untuk menambahbaik latihan untuk 
Ahli Intervensi, terutamanya dalam menguruskan komunikasi dan pemprosesan 
sensori, menyediakan peralatan permainan yang lebih sesuai untuk aktiviti bermain, dan 
memupuk kerjasama dan kolaborasi yang lebih kukuh antara keluarga dan Ahli 
Intervensi untuk meningkatkan keberhasilan perkembangan intervensi bermain. 

IMPLEMENTATION OF EARLY INTERVENTION FOR CHILDREN UNDER 3 

YEARS OLD WITH DEVELOPMENTAL DELAY: A CASE STUDY 

ABSTRACT 

Play skills are a vital component of early childhood development. It serves not only to 
enhance social skills but also to facilitate cognitive, sensory, and communication 
development, all of which are vital components of holistic growth. Moreover, play 
interventions are important in supporting the growth of children with developmental 
delays. However, the effectiveness of adapting these play skills to children depends on 
the strategies used and the ability of the interventionist to navigate the unique challenges 
posed by them. Therefore, this study focuses on understanding the challenges that 
interventionist encounter when performing play interventions across various 
developmental domains and identifying the strategies they utilize to overcome these 
challenges. This qualitative study involved semi-structured interviews with five 
interventionists and direct observation during the play intervention session to collect 
comprehensive data on the intervention process. The findings are organized into 
emerging themes that provide insights into the challenges faced by interventionists, the 
strategies employed, and their confidence in the implemented strategies based on their 
experiences. The identified themes reveals several key challenges, including 
communication delays, behavioural issues such as 'tantrums,' cognitive limitations in 
understanding play concepts, and difficulties in sensory processing. Interventionists use 
a variety of strategies to overcome these challenges. This involves analyzing planned 
tasks by breaking activities into smaller units, using visual aids, and modifying play 
activities based on the child's individual developmental needs. This study highlights the 
importance of parental involvement, as children whose parents are actively involved 
show more significant developmental progress, particularly in play interventions. The 
study also recommends improving training for interventionists, particularly in 
managing communication and sensory processing, providing more suitable play 
equipment for play activities, and fostering stronger cooperation and collaboration 
between families and interventionists to improve the developmental outcomes of play 
interventions. 

BAB I  

 

 

PENDAHULUAN 

1.1 Pengenalan 

Tahun-tahun awal  dalam pertumbuhan kanak-kanak merupakan tempoh kritikal untuk 

perkembangan kognitif, emosi dan sosial. Bagi kanak-kanak yang mengalami 

kelewatan perkembangan, intervensi yang tepat pada masanya dan sesuai adalah 

penting untuk memupuk pertumbuhan yang holistik. Intervensi berasaskan permainan, 

khususnya, telah diiktiraf sebagai pendekatan yang berharga untuk menyokong 

kemajuan perkembangan, kerana ia melibatkan kanak-kanak dalam aktiviti semula jadi 

dan menyeronokkan di samping menggalakkan pembelajaran dan interaksi. Walau 

bagaimanapun, menjalankan intervensi permainan yang berkesan untuk kanak-kanak di 

bawah umur tiga tahun dengan kelewatan perkembangan memberikan cabaran yang 

unik sehingga memerlukan strategi khusus untuk menangani pelbagai keperluan setiap 

kanak-kanak. Oleh itu, bab ini akan membincangkan secara menyeluruh tentang latar 

belakang kajian, pernyataan masalah, tujuan dan objektif kajian yang ingin dijalankan, 

persoalan kajian, kepentingan kajian, kerangka konseptual serta definisi-definisi 

penting di dalam kajian yang telah dipilih. 

1.2 Latar Belakang Kajian 

Sejak dari dahulu lagi kemahiran bermain di awal usia sangat dititikberatkan dan 

disokong dengan baik oleh banyak penyelidikan dalam pelbagai bidang. Ini adalah 

kerana, melalui kemahiran bermain, ia membantu menyumbang kepada  pertumbuhan 

fizikal yang positif, kognitif dan sosio-emosi seterusnya menyokong kepada 

perkembangan kanak-kanak secara holistik (Frank 1964; Suzuki 2020). Di samping itu 

juga, kemahiran bermain telah dikenal pasti sebagai antara penyumbang utama kepada 

pembangunan fungsi eksekutif, keupayaan dalam regulasi kendiri serta kemahiran 

komunikasi (Wahyuni 2020). Kemahiran ini juga memainkan peranan penting dalam 

mencetus  interaksi dengan rakan sebaya dan meningkatkan kemahiran sosial yang baik 

(Suzuki 2020). Tambahan pula, bermain adalah domain asas dalam amalan pendidikan 

awal kanak-kanak yang menawarkan kepelbagaian faedah (Hart & Nagel 2017). Lebih 

lagi, keupayaan kadar keplastikan otak adalah maksimum dalam tempoh tiga tahun 

pertama kehidupan seseorang manusia, dan ini menjadikan, memupuk kemahiran 

bermain di awal usia adalah sangat mustahak (Oo et al. 2021). Oleh itu adalah jelas 

bahawa kemahiran bermain bukan sahaja berbentuk hiburan tetapi mengandungi aspek 

asas perkembangan awal kanak-kanak dengan implikasi yang menyeluruh dalam 

pertumbuhan seseorang kanak-kanak.  

Program intervensi awal kepada kanak-kanak yang mengalami kelewatan 

perkembangan terutamanya di awal usia tidak boleh dipandang remeh. Dengan 

penglibatan pelbagai barisan profesional seperti doktor pakar kanak-kanak, ahli 

psikologi klinikal, ahli terapi cara kerja, ahli terapi pertuturan dan Ahli Intervensi, sudah 

pastinya intervensi yang dijalankan mendapatkan impak yang positif. Tambahan, 

program intervensi awal yang komprehensif telah terbukti berjaya meningkatkan 

pertumbuhan yang optimum terutamanya kepada kanak-kanak yang mempunyai 

gangguan perkembangan. Menurut Armstrong et al. (2021), aktiviti yang dijalankan 

secara berkumpulan menggunakan konteks kemahiran bermain di dalam program 

intervensi awal merupakan strategi utama yang digunakan dalam meningkatkan 

kemahiran-kemahiran lain seperti kemahiran bahasa, dan perkembangan emosi, secara 

langsung atau tidak langsung. Terdapat juga kajian yang menunjukkan bahawa 

permainan yang dijalankan secara terbuka tanpa arahan dan peraturan yang khusus, 

mampu meningkatkan kemahiran sosio-komunikasi (Hart & Nagel 2017). Oleh itu, bagi 

merapatkan jurang perbezaan di dalam perkembangan kanak-kanak di bawah usia 3 

tahun, keperluan menjalankan intervensi kemahiran bermain adalah sangat penting 

(Charles & Bellinson 2019). 

Walaubagaimanapun, penyelidikan lepas telah menunjukkan bahawa kanak-

kanak kecil, terutamanya mereka yang berumur di bawah tiga tahun dan  mengalami 

kelewatan perkembangan mungkin menghadapi cabaran ketika mempelajari kemahiran 

bermain (Hillman 2018). Ini adalah kerana, domain kelewatan perkembangan mereka 

UN
IVE
RSI
TI K
EBA
NG
SAA
N M
ALA
YSI
A



3 

 

yang pelbagai dan dipengaruhi faktor-faktor lain seperti penglibatan yang terhad, 

halangan komunikasi, dan pembatasan yang lain seperti faktor psikologi, fizikal dan 

sebagainya penyumbang kepada cabaran dalam mengoptimumkan keberkesanan  

intervensi kemahiran bermain (Shafi et al. 2018). Selain daripada itu, keperluan untuk 

memahami perspektif pengalaman dan strategi oleh Ahli Intervensi dalam 

menyampaikan intervensi kemahiran bermain masih belum diterokai. Penerokaan 

perjuangan profesional mereka tentang cabaran, kaedah inovatif yang mereka gunakan 

dan sumber tambahan yang mereka perlukan adalah penting untuk memajukan bidang 

intervensi untuk kanak-kanak yang mengalami kelewatan perkembangan terutamanya 

di Malaysia.  

1.3 Pernyataan Masalah 

Kanak-kanak yang mengalami lewat perkembangan menghadapi kesukaran dalam 

mempelajari sesuatu tanpa bantuan dan strategi yang khusus. Hal ini menjadikan 

kepentingan campur tangan daripada pelbagai profesional dalam menangani keperluan 

mereka lebih lagi di awal usia supaya dapat meminimumkan jurang perkembangan 

kanak-kanak ini (Hillman 2018). Di antara domain perkembangan yang perlu di kuasai 

oleh kanak-kanak adalah kemahiran bermain. Terdapat banyak kajian yang 

membuktikan hubungan kemahiran bermain dengan penguasaan kemahiran-kemahiran 

lain seperti kemahiran komunikasi, kognitif dan kemahiran motor. Impak Kemahiran 

bermain kepada kanak-kanak jelas besar dan merentas daripada penumpuan semasa 

pengajaran dan pembelajaran sehingga kemahiran sosial (Stanton-Chapman & Brown 

2015).  

Namun, menjalankan intervensi kemahiran bermain kepada kanak-kanak yang 

mengalami lewat perkembangan tidak semudah yang disangka. Ia memerlukan 

kecekalan, kesabaran dan inovatif dalam merangka strategi yang berkesan semasa sesi 

intervensi (Tachibana et al. 2017). Di antara cabaran yang perlu dihadapi oleh Ahli 

Intervensi adalah berdepan dengan kepelbagaian jurang perkembangan di dalam sesi 

intervensi tetapi perlu mencapai objektif khusus yang sama iaitu kebolehan bermain. 

Jurang perkembangan ini merujuk kepada perbezaan dalam menguasai kemahiran 

dalam perkembangan berbanding dengan kanak-kanak tipikal. Kebiasaannya kanak-

kanak yang didiagnosis sebagai lewat perkembangan menunjukkan ketidakupayaan 

mencapai beberapa domain kemahiran dalam tempoh masa yang sepatutnya (Hillman 

2018). Oleh hal yang demikian, seseorang Ahli Intervensi perlu memahami cabaran dan 

keperluan khusus kanak-kanak yang mengalami lewat perkembangan bagi membantu  

pertumbuhan yang maksimum (Smythe et al. 2021).  

Ahli Intervensi juga perlu mempunyai pengetahuan dan strategi terkini bagi 

menyediakan, melaksanakan dan menilai pendekatan intervensi yang sesuai dan 

berkesan (Bahr et al. 2022). Walaubagaimanapun, terdapat banyak kajian di Malaysia, 

yang menunjukkan  bahawa faktor kurangnya pengetahuan, pemahaman, kemahiran, 

dan latihan yang kurang mantap di kalangan pengendali program intervensi awal 

menyebabkan proses intervensi tidak berjalan seperti diharapkan (Azam 2020). 

Tambahan, kajian semasa lebih menekankan kesan positif intervensi dan peranan ibu 

bapa di dalam proses perkembangan kanak-kanak ini tetapi kurang penerokaan 

mendalam tentang kesukaran yang dialami oleh para profesional yang menyampaikan 

perkhidmatan penting ini. 

Selain dalam memahami cabaran di dalam proses intervensi, keperluan untuk 

mengetahui jenis strategi dan faktor -faktor yang mempengaruhi pemilihan strategi 

dalam membentuk rancangan intervensi adalah penting. Mendalami faktor-faktor ini 

juga dapat membantu dalam mengoptimumkan keberkesanan intervensi kemahiran 

bermain. Penyelidikan yang lepas juga ada menyatakan bahawa penambahbaikan  

kaedah secara berterusan dalam pelaksanaan intervensi kemahiran bermain memberi 

impak yang lebih cepat dan berkesan (Qiu et al. 2019). Ahli Intervensi juga 

bertanggungjawab dalam menyediakan persekitaran yang mencetus motivasi kanak-

kanak untuk terlibat secara sukarela di dalam aktiviti bermain yang direka mengikut 

keperluan dan keupayaan kanak-kanak (Ryalls et al. 2016). 

Pemilihan aktiviti bermain  harus bersandar kepada tahap keupayaan seseorang 

kanak-kanak. Ini adalah termasuk dengan mempertimbangkan faktor-faktor seperti 

keupayaan kanak-kanak dalam berkomunikasi, tahap kognitif, dan keupayaan fizikal. 

Aktiviti yang dilaksanakan juga perlu melalui proses pengubahsuaian, dengan 

implementasi kaedah ‘scaffolding’ dengan menjalankan aktiviti secara berperingkat, 

dan menggunakan bantuan sosial bagi membantu kanak-kanak belajar untuk 

berkomunikasi dan galakkan menggunakan pengukuhan tertentu, boleh merangsang 

kanak-kanak yang mengalami lewat perkembangan menguasai kemahiran bermain 

(Novak & Honan 2019). Penerokaan pelbagai strategi untuk keperluan pelbagai jenis 

kelewatan perkembangan dapat memberi impak kepada dunia pendidikan khas di 

Malaysia selain mempercepatkan proses intervensi pada tahun awal kanak-kanak yang 

mengalami lewat perkembangan seterusnya meningkatkan kualiti hidup keluarga 

(Smythe et al. 2021). 

 Untuk memahami kesan faktor kontekstual terhadap intervensi kemahiran 

bermain untuk kanak-kanak di bawah 3 tahun yang mengalami lewat perkembangan, 

adalah penting untuk mempertimbangkan pengaruh keluarga, dan persekitaran. 

Penyelidikan terdahulu telah membuktikan bahawa faktor kontekstual memainkan 

peranan secara langsung dalam proses pendidikan (Salavera et al. 2022). Keperluan 

mempertimbangkan faktor kontekstual ke dalam intervensi dapat dikaitkan dengan 

kajian yang dijalankan oleh Qi & Kaiser (2004), di mana kanak-kanak dari keluarga 

yang berpendapatan rendah berisiko tinggi untuk mempunyai masalah tingkah laku dan 

bahasa yang ketara. Di samping itu, pengaruh faktor persekitaran, seperti faktor 

ketersediaan permainan dan cara berkomunikasi di rumah dikenal pasti sebagai faktor 

yang menyokong perkembangan kanak-kanak di awal usia (Salavera et al. 2022). 

Tambahan pula, berdasarkan kajian lepas, dalam merancang strategi intervensi yang 

baik untuk sesebuah populasi, Ahli Intervensi perlu mempertimbangkan kesan faktor 

kontekstual terhadap aktiviti bermain yang hendak diterapkan (Griffith et al. 2016). 

Selain daripada itu, menurut (Marshall et al. 2019) persekitaran sumber di Malaysia 

secara signifikan tidak banyak membantu ibu bapa dan profesional untuk mengatasi 

keupayaan kanak-kanak yang mengalami lewat perkembangan.  

Hal ini jelas menekankan keperluan untuk penyelidikan lanjut dalam 

mendedahkan pengaruh budaya, keluarga, dan persekitaran terhadap intervensi 

kemahiran bermain untuk kanak-kanak di bawah 3 tahun yang mengalami lewat 

perkembangan. Memahami pengaruh ini adalah penting untuk membangunkan strategi 

yang berkesan dengan mempunyai pertimbangan kontekstual yang relevan bagi 

menangani cabaran yang dihadapi oleh Ahli Intervensi seterusnya meningkatkan hasil 

intervensi bermain untuk populasi di Malaysia seterusnya meningkat kualiti hidup 

keluarga kanak-kanak yang mengalami lewat perkembangan. 

Tanpa penyelidikan yang mendalam mengenai cabaran yang dihadapi oleh Ahli 

Intervensi serta strategi yang diaplikasikan, usaha untuk memperbaiki dan 

menambahbaik dunia intervensi akan terhalang. Keadaan ini akan memberi impak 

negatif kepada kanak-kanak yang mengalami kelewatan perkembangan dan seterusnya 

kepada institusi pendidikan khas negara. Oleh itu, penyelidikan ini adalah penting untuk 

dijalankan kerana dengan mengetahui cabaran dan strategi dalam intervensi awal 

bermain dapat membantu kita lebih memahami keperluan Ahli Intervensi seterusnya 

dapat menyediakan satu program intervensi bermain yang lebih efektif dalam mencapai 

aras optimum perkembangan seseorang kanak-kanak dengan lewat perkembangan di 

bawah usia 3 tahun. 

1.4 Tujuan Kajian 

Tujuan kajian ini adalah untuk mengenal pasti dan memahami  dengan lebih mendalam 

tentang cabaran dan strategi dalam intervensi kemahiran bermain untuk kanak-kanak di 

bawah umur 3 tahun dari perspektif Ahli Intervensi. Selain daripada itu, kajian ini juga 

bertujuan untuk memberikan gambaran menyeluruh tentang kesukaran yang dihadapi 

oleh Ahli Intervensi di samping pemilihan strategi yang mereka gunakan untuk 

menjalankan intervensi, dan persepsi mereka tentang keberkesanan strategi ini. Kajian 

ini di harapkan menjadi titik tolak dalam mempertingkatkan amalan intervensi dan 

menyumbang kepada hasil yang lebih baik untuk kanak-kanak dengan kelewatan 

perkembangan.  

1.5 Objektif Kajian 

Secara khususnya, kajian ini mempunyai 3 objektif seperti yang dinyatakan di bawah: 

1.5.1 Meneroka cabaran utama yang dihadapi oleh Ahli Intervensi semasa 

menjalankan intervensi kemahiran bermain kepada kanak-kanak dengan lewat 

perkembangan yang berumur bawah 3 tahun yang mempunyai kepelbagaian 

kelewatan dalam domain perkembangan yang berbeza. 

1.5.2 Meneroka strategi yang digunakan oleh Ahli Intervensi untuk mengatasi 

cabaran yang telah dikesan dengan menyesuaikan teknik dalam intervensi 

kemahiran bermain berdasarkan keperluan kanak-kanak, dinamik keluarga dan 

faktor persekitaran. 

1.5.3 Meneroka persepsi Ahli Intervensi mengenai keyakinan mereka terhadap 

strategi yang mereka telah jalankan dan faktor yang dapat merapatkan jurang 

dalam pelaksanaan intervensi kemahiran bermain. 

1.6 Persoalan Kajian 

Sehubungan itu, persoalan kajian yang telah dirangka adalah seperti berikut: 

1.6.1 Apakah cabaran utama yang dihadapi oleh Ahli Intervensi apabila menjalankan 

intervensi kemahiran bermain untuk kanak-kanak di bawah umur 3 tahun yang 

mengalami lewat perkembangan, dan bagaimanakah cabaran ini berbeza 

mengikut kelainan domain perkembangan? 

1.6.2 Apakah strategi yang digunakan oleh Ahli Intervensi untuk mengatasi cabaran-

cabaran ini dan bagaimanakah strategi ini disesuaikan berdasarkan keperluan 

perkembangan kanak-kanak, dinamik keluarga dan faktor persekitaran? 

1.6.3 Bagaimanakah Ahli Intervensi melihat keyakinan mereka terhadap strategi yang 

mereka telah laksanakan dan apakah faktor yang dapat menyumbang kepada 

pelaksanaan intervensi kemahiran bermain? 

1.7 Kerangka Konseptual 

Kajian ini meneroka cabaran dan strategi yang terlibat dalam intervensi kemahiran 

bermain untuk kanak-kanak di bawah umur 3 tahun dengan kelewatan perkembangan. 

Rangka kerja konseptual yang membimbing penyelidikan ini menyepadukan teori 

UN
IVE
RSI
TI K
EBA
NG
SAA
N M
ALA
YSI
A



8 

 

perkembangan, pengaruh alam sekitar, dan strategi intervensi. Rangka kerja ini berakar 

umbi dalam teori psikologi dan pendidikan yang mantap yang menerangkan 

perkembangan kanak-kanak dan peranan ibu bapa dan Ahli Intervensi dalam 

membentuk hasil pembelajaran. 

1.7.1 Teori Asas 

Rangka kerja konseptual diambil daripada tiga teori utama yang menyokong 

pemahaman tentang bagaimana kanak-kanak yang mengalami kelewatan 

perkembangan boleh mendapat manfaat daripada intervensi bermain: 

a. Teori Sosio-budaya  

Teori ini menekankan kepentingan interaksi sosial dalam perkembangan kognitif, 

terutamanya melalui permainan yang berasaskan objektif. Konsep ‘Zone of Proximal 

Development (ZPD)’ menunjukkan bahawa kanak-kanak boleh mencapai tahap 

perkembangan yang lebih tinggi dengan sokongan yang sesuai daripada orang dewasa 

atau rakan sebaya yang lebih berkebolehan (Fani & Ghaemi 2011). 

Dalam intervensi kemahiran bermain, Ahli Intervensi bertindak sebagai 

perancang yang menyediakan aktiviti berstruktur dan bimbingan yang membantu 

kanak-kanak berkembang melebihi kebolehan semasa mereka. Teori ini menyokong 

idea untuk menyesuaikan permainan dengan peringkat perkembangan setiap kanak-

kanak dan menyesuaikan intervensi berdasarkan perkembangan semasa mereka. 

b. Teori Perkembangan Kognitif  

Teori Piaget menyerlahkan peringkat perkembangan kognitif, menekankan bahawa 

kanak-kanak belajar dengan baik melalui aktiviti praktikal yang sesuai dengan umur 

(Spencer 2011). Teori ini mencadangkan bahawa kanak-kanak membina pengetahuan 

melalui penglibatan aktif dengan persekitaran mereka. 

Ini menunjukkan intervensi bermain disusun mengikut peringkat perkembangan 

kanak-kanak dan memastikan aktiviti tidak terlalu mudah atau terlalu kompleks. 

Tugasan juga dipecahkan kepada langkah-langkah yang boleh diurus yang sejajar 

dengan kebolehan kognitif semasa kanak-kanak dan menggalakkan perkembangan 

kemahiran secara berperingkat. 

c. Teori Sistem Ekologi  

Teori ini menerangkan bagaimana perkembangan kanak-kanak dipengaruhi oleh 

pelbagai sistem persekitaran, daripada keluarga terdekat kepada konteks budaya dan 

masyarakat yang lebih luas (Bronfenbrenner 2000). Ia menunjukkan bahawa 

perkembangan kanak-kanak tidak terbentuk dengan sendiri malah dipengaruhi oleh 

hubungan dan persekitaran di sekeliling mereka. 

Teori ini menekankan kepentingan mengambil kira dinamik keluarga dan faktor 

persekitaran apabila membangunkan intervensi bermain. Ahli Intervensi harus 

bekerjasama rapat dengan keluarga dan menyesuaikan strategi untuk menyelaraskan 

dengan persekitaran rumah kanak-kanak, memastikan intervensi berkesan dalam 

pelbagai persekitaran. 

1.7.2 Komponen Utama Rangka Kerja Konseptual 

Rangka kerja konseptual untuk penyelidikan ini disusun berdasarkan tiga komponen 

utama: Domain Perkembangan Kanak-kanak, Faktor Keluarga dan Persekitaran, dan 

Peranan dan Strategi Ahli Intervensi. Komponen-komponen ini berinteraksi untuk 

membentuk keberkesanan intervensi kemahiran bermain. 

a. Domain Perkembangan Kanak-kanak 

Domain Perkembangan Kanak-kanak di dalam kajian ini merangkumi beberapa aspek 

penting iaitu perkembangan kognitif, sosio-emosi, di mana kanak-kanak belajar 

memahami peraturan bermain, mengurus emosi, dan berinteraksi secara aktif dalam 

pembelajaran. Pembangunan komunikasi di mana Ahli Intervensi memperkasakan 

kemahiran ini bagi membolehkan kanak-kanak untuk menyatakan keperluan, mengikuti 

arahan, dan berinteraksi sosial bersama rakan. Selain itu,  perkembangan motor dan 

pemprosesan sensori yang melibatkan peningkatan keupayaan motor dan pemprosesan 

deria akan membolehkan penyertaan secara total dalam aktiviti bermain. 

b. Faktor Dinamik Keluarga dan Persekitaran 

Penyertaan aktif ibu bapa atau penjaga adalah penting untuk menyokong kemajuan 

kanak-kanak. Latihan keluarga dan penglibatan dalam aktiviti permainan di rumah 

mengukuhkan kesinambungan intervensi. Selain daripada itu, faktor persekitaran, sama 

ada rumah, klinik atau ruang luar, mempengaruhi penglibatan kanak-kanak dalam 

aktiviti bermain. Malah, dengan mengadaptasikan persekitaran sensori dapat 

merangsang penglibatan dan perkembangan yang lebih baik. 

c. Peranan Dan Strategi Ahli Intervensi 

Ahli Intervensi menyesuaikan aktiviti bermain agar sejajar dengan tahap perkembangan 

kanak-kanak di samping menggunakan strategi seperti memudahkan objektif, alat 

sokongan visual, dan peneguhan positif dapat menggalakkan penyertaan aktif di 

kalangan kanak-kanak. Keberkesanan penyesuaian ini berkait rapat dengan latihan dan 

pengalaman profesion intervensi, yang mempengaruhi keupayaan mereka untuk 

melaksanakan dan mengubah suai strategi. Tambahan pula, pendekatan kolaboratif di 

antara Ahli Intervensi dengan keluarga dan profesional lain, seperti ahli terapi cara kerja 

dan ahli terapi pertuturan dapat membangunkan pelan intervensi yang komprehensif 

dan berpusatkan kanak-kanak. 

1.7.3 Interaksi Komponen Rangka Konseptual 

Interaksi antara komponen-komponen ini adalah teras kepada kejayaan intervensi 

bermain. Ahli Intervensi mesti terus menilai kemajuan perkembangan kanak-kanak, 

mengubah suai aktiviti mengikut keperluan, dan bekerjasama rapat dengan keluarga 

untuk memastikan konsistensi merentas persekitaran yang berbeza. Penglibatan 

keluarga amat penting, kerana ibu bapa adalah rakan kongsi utama dalam memastikan 

strategi yang digunakan dalam sesi diteruskan di rumah. Selain itu, faktor persekitaran 

juga mesti dipertimbangkan untuk memastikan intervensi itu relevan dan boleh diakses 

oleh konteks harian keluarga. Interaksi ini dapat digambarkan melalui gambar rajah di 

bawah:  

 

 

Rajah 1.0: Kerangka Konseptual 

 

Rangka kerja konseptual (Rajah 1.0) yang membimbing penyelidikan ini 

menyepadukan teori perkembangan, pengaruh keluarga dan alam sekitar, dan peranan 

dan strategi Ahli intervensi. Penyediaan pendekatan yang komprehensif ini adalah 

untuk memahami faktor-faktor yang mempengaruhi intervensi kemahiran bermain 

untuk kanak-kanak yang mengalami kelewatan perkembangan. Rangka kerja 

konseptual ini juga menyepadukan 3 teori utama yang menyokong pemahaman tentang 

bagaimana kanak-kanak yang mengalami kelewatan perkembagan boleh mendapat 

manfaat daripada intervensi bermain. 3 teori utama itu adalah teori Vygotsky, Piaget 

dan Bronfenbrenner. Gabungan teori-teori ini menekankan kepentingan intervensi 

individu, interaksi sosial dan penyesuaian terhadap persekitaran. Rangka kerja ini akan 

membimbing analisis cabaran dan strategi yang digunakan oleh Ahli Intervensi yang 

akhirnya bertujuan untuk meningkatkan hasil perkembangan untuk kanak-kanak kecil 

yang mengalami kelewatan. 

1.8 Kepentingan Kajian 

Dalam perkembangan awal kanak-kanak, kemahiran bermain bertindak sebagai elemen 

asas, membantu untuk membentuk kemahiran-kemahiran lain seperti kognitif, sosial, 

dan emosi. Walaubagaimanapun, bagi kanak-kanak yang mengalami kelewatan 

perkembangan, pembentukan kemahiran ini melalui pelbagai cabaran. Oleh itu, 

intervensi dalam kemahiran bermain menjadi penting dalam membantu meningkatkan 

potensi dan membimbing kanak-kanak ini ke arah perkembangan yang lebih baik. 

Tambahan, kejayaan intervensi ini bergantung bukan sahaja kepada amalan berasaskan 

bukti tetapi juga kepada strategi intervensi yang mengoptimumkan intervensi 

kemahiran bermain dengan membangunkan rancangan aktiviti bermain yang  sesuai 

diguna pakai untuk merangsang kanak-kanak ini terlibat dalam aktiviti bermain secara 

holistik.  

Selain daripada itu, pemahaman yang mendalam tentang isu dan cabaran dalam 

intervensi kemahiran bermain akan menjadi asas dalam penyusunan intervensi awal 

yang lebih sesuai dan berkesan. Tambahan, keperluan intervensi kepada kanak-kanak 

yang berumur kurang daripada tiga tahun, akan mendapat sorotan oleh penyelidik lain, 

disebabkan campur tangan awal dari usia yang lebih kecil mempercepatkan proses 

untuk jurang perkembangan dirapatkan (Amodia-Bidakowska et al. 2020) terutamanya 

di Malaysia. Memahami cabaran yang dihadapi oleh Ahli Intervensi dapat menavigasi 

kepada pelbagai keperluan kanak-kanak yang mempunyai perbezaan kelewatan domain 

perkembangan seperti kebolehan komunikasi, dan kemahiran sosial di antara satu sama 

lain. Sebagai contoh, kanak-kanak yang bergelut dengan ketidakupayaan deria mungkin 

mendapati mainan yang dipilih dengan teliti tidak menyeronokkan, namun tidak kepada 

kanak-kanak yang mempunyai jurang perkembangan di dalam domain komunikasi. 

Memahami cabaran dan strategi intervensi bukan sekadar penyelidikan namun 

ia menonjolkan kepentingan untuk memperkasakan kemahiran bermain. Dengan 

perjalanan penyelidikan ini diharap dapat menyediakan sokongan, latihan, dan sumber 

yang diperlukan, dalam usaha Ahli Intervensi untuk  memastikan bahawa setiap kanak-

kanak dengan kelewatan perkembangan mempunyai peluang untuk merasai 

keseronokan dalam bermain selain mengembangkan kemahiran-kemahiran lain secara 

maksimum.  

1.9 Skop Kajian 

Kajian ini bertumpu kepada Ahli Intervensi yang menjalankan intervensi kemahiran 

bermain kepada kanak-kanak dengan lewat perkembangan yang berumur 3 tahun dan 

ke bawah. Pengumpulan data pula akan berfokus kepada penerokaan cabaran dan 

strategi yang dilalui oleh Ahli Intervensi semasa proses intervensi kemahiran bermain. 

Responden kajian adalah terdiri daripada 5 orang Ahli Intervensi yang berpengalaman 

yang menjalankan program intervensi kepada kanak-kanak yang berumur 3 tahun dan 

ke bawah di sebuah Pusat kesihatan dan rehabilitasi A.  

1.10 Definisi Operasi 

Dalam memahami pembolehubah-pembolehubah di dalam kajian, pengkaji telah 

menghuraikan (8) istilah-istilah yang penting seperti di bawah:  

1.10.1 Cabaran Intervensi Bermain 

Cabaran boleh difahami dengan melihat bagaimana istilah ini digunakan dalam 

pelbagai bidang. Ia biasanya merujuk kepada halangan atau kesukaran yang 

memperlahankan kemajuan (Young & Donovan 2020). Dalam penyelidikan ini, 

cabaran merujuk kepada halangan atau kesukaran spesifik yang dihadapi oleh Ahli 

Intervensi semasa melaksanakan intervensi bermain dengan kanak-kanak yang 

mengalami kelewatan perkembangan. Hal ini termasuk isu-isu seperti perbezaan tahap 

perkembangan di antara setiap kanak-kanak, kekangan sumber dan rintangan dalam 

melibatkan kanak-kanak ini dalam aktiviti bermain. 

1.10.2  Strategi Intervensi 

Strategi merangkumi rangka kerja yang komprehensif untuk merancang dan 

melaksanakan tindakan yang bertujuan untuk mencapai matlamat tertentu. Takrifan ini 

disokong oleh pelbagai rujukan yang menggambarkan kepentingan pemikiran strategik 

dalam menangani cabaran dan memanfaatkan peluang merentasi konteks yang berbeza, 

terutamanya dalam bidang akademik (Hart Barnett 2018). Bagi penyelidikan ini, 

strategi merujuk kepada pendekatan, teknik, atau kaedah yang dirancang dan 

dilaksanakan oleh Ahli Intervensi untuk mengatasi cabaran yang timbul semasa sesi 

intervensi bermain. Ini melibatkan adaptasi aktiviti bermain, penggunaan alat bantu, 

dan pendekatan komunikasi yang disesuaikan untuk memenuhi keperluan individu 

setiap kanak-kanak yang mengalami kelewatan perkembangan. 

1.10.3 Pelaksanaan Intervensi 

Pelaksanaan  atau implementasi merujuk kepada proses meletakkan rancangan, 

keputusan atau strategi ke dalam tindakan untuk mencapai matlamat atau hasil tertentu. 

Ia melibatkan pelaksanaan atau menjalankan langkah-langkah dan prosedur yang 

diperlukan dalam intervensi bermain. Ini melibatkan perancangan, pelaksanaan dan 

penilaian aktiviti  bermain yang disesuaikan dengan keperluan dan tahap perkembangan 

kanak-kanak yang mengalami kelewatan perkembangan dalam memenuhi objektif yang 

telah ditetapkan seterusnya mencapai tahap perkembangan optimum. 

1.10.4 Intervensi Bermain 

Intervensi merangkumi pendekatan berstruktur untuk melaksanakan perubahan, 

dicirikan oleh perancangan, pelaksanaan, dan penilaian yang sistematik dalam 

membantu kanak-kanak dengan lewat perkembangan. Takrif ini disokong oleh pelbagai 

rujukan yang menggambarkan pelbagai aplikasi intervensi merentasi bidang yang 

berbeza, menekankan kepentingan amalan berasaskan bukti, strategi khusus konteks, 

dan penilaian berterusan untuk memastikan keberkesanannya (Fehr & Russ 2016). 

Dalam konteks ini,  intervensi bermain digunakan sebagai medium untuk merangsang 

perkembangan kognitif, motor, sosial, dan emosi kanak-kanak. 

1.10.5 Bermain 

Istilah bermain di dalam kajian ini boleh ditakrifkan sebagai aktiviti yang dirancang dan 

disusun secara terperinci oleh Ahli Intervensi untuk mendapatkan penglibatan secara 

sukarela dan menyeronokkan dari kanak-kanak yang mengalami lewat perkembangan 

dalam senario yang berbeza. Takrifan ini disokong oleh beberapa sumber yang 

menunjukkan kepentingan bermain dalam perkembangan kanak-kanak, pendidikan, 

terapi dan kesejahteraan orang dewasa selain menekankan sifatnya yang pelbagai dan 

peranannya dalam menggalakkan pertumbuhan dan daya tahan dalam setiap individu 

(Jaslinah Makantal 2014). 

1.10.6 Kanak-kanak  

Takrifan operasi kanak-kanak boleh digambarkan sebagai individu yang berada dalam 

peringkat perkembangan kehidupan, biasanya bermula dari kelahiran hingga permulaan 

akil baligh, yang secara amnya diiktiraf sebagai sekitar 12 tahun (Jantan 2013). Dalam 

kajian ini, kanak-kanak merujuk kepada individu yang berumur di bawah 3 tahun yang 

mengalami kelewatan perkembangan. Definisi ini menekankan pada kumpulan umur 

spesifik yang menjadi fokus intervensi dalam kajian ini, iaitu kanak-kanak dalam 

tempoh perkembangan awal yang kritikal. 

1.10.7 Lewat Perkembangan 

Kelewatan perkembangan boleh dinyatakan sebagai ketinggalan yang ketara dalam 

pemerolehan kemahiran dan kebolehan dalam satu atau lebih domain perkembangan 

jika dibandingkan dengan pencapaian perkembangan yang ditetapkan untuk usia kanak-

kanak. Kelewatan ini biasanya dicirikan oleh prestasi yang dua atau lebih sisihan piawai 

di bawah min pada penilaian perkembangan piawai atau ujian saringan. Kelewatan 

perkembangan boleh dinyatakan dalam pelbagai domain, termasuk kemahiran kognitif, 

motor, bahasa, sosial dan komunikasi (Provost et al. 2007). 

1.10.8 Bawah 3 tahun 

Di bawah umur 3 tahun merujuk kepada kanak-kanak yang berada di peringkat 

perkembangan sejak lahir sehingga mereka mencapai hari lahir ketiga mereka. Tempoh 

ini penting untuk pertumbuhan dan perkembangan pesat merentasi pelbagai domain, 

termasuk kemahiran fizikal, kognitif, emosi dan sosial. Takrifan ini merangkumi bayi 

dan kanak-kanak kecil. Definisi ini juga dikaitkan dengan pencapaian perkembangan 

dan keperluan unik yang harus dikuasai oleh populasi ini . Kumpulan umur ini dipilih 

kerana tempoh ini merupakan fasa kritikal dalam perkembangan awal kanak-kanak, di 

mana intervensi awal dapat memberikan impak yang signifikan terhadap trajektori 

perkembangan mereka. 

1.11 Kesimpulan 

Secara ringkasnya, Bab Satu menetapkan asas untuk penyelidikan, mewujudkan 

konteks, merangka masalah, menggariskan objektif, membenarkan metodologi, 

mengemukakan soalan penyelidikan, menekankan kepentingan kajian, dan menentukan 

istilah penting. Bab ini meletakkan asas untuk penerokaan menyeluruh cabaran dalam 

intervensi kemahiran bermain untuk kanak-kanak di bawah umur 3 tahun dengan 

kelewatan perkembangan dari perspektif unik Ahli Intervensi. 

